
Pundarikakritam 1 Vishnu Stotram

పుణ్డరీకకృతం  ౧ విష్ణుస్తోత్రమ్ 

పుణ్డరీక  ఉవాచ ।
నమస్తే జగదాధార సర్గస్థిత్యన్తకారణ    ।
నారాయణ నమస్తేఽస్తు పరమాత్మన్పరాయణ ॥౨౧॥
పరమార్థస్త్వమేవైకో    భవాప్యయవివర్జితః  ।
నిత్యానన్దస్వరూపం  త్వాం విదన్తి ధ్యానచక్షుషః ॥౨౨॥
చిన్మాత్రం  జగతామీశమధిష్ఠానం  పరాత్పరమ్ ।
కథం నుమూఢహృదయాస్త్వాం జానన్తి సునిర్మలమ్ ॥౨౩॥
కామార్థలిప్సాసమ్భ్రాతచేతసోఽత్యన్తదుఃఖినః  ।
గతాగతపథే శ్రాన్తాః  సుఖభాజః కదాచన ॥౨౪॥
అనుకమ్పయ మాం నాథ సుదీనం శరణాగతమ్ ।
మూఢం దుష్కృతకర్మాణం పతితం భవసాగరే ॥౨౫॥
కోఽన్యస్త్వత్సదృశో బన్ధుర్బ్రహ్మాణ్డే  నాథ వర్త్తతే ।
స్వకర్త్తవ్యానపేక్షోయో దీనానాథదయాలుకః ॥౨౬॥
ఉచ్చావచభ్రమాద్దుఃఖం   జలయన్త్రఘటీమివ  ।
అజస్రమధికర్త్తారం   పరిత్రాహి  కృపామ్బుధే ॥౨౭॥
యోగక్షేమాభిసన్ధానా  యేమూఢాస్త్వాముపాసతే ।
లీలావిముక్తిదం తే వై త్వన్మాయాపరిమోహితాః ॥౨౮॥
నారాయణేతి త్వన్నామ కీర్తితం తు యదృచ్ఛయా ।
త్వత్తోఽధికం జగన్నాథ చతుర్వర్గైకసాధనమ్  ॥౨౯॥
త్వం తు తైస్తైః   పృథగ్యజ్ఞైస్తాస్తాః  సిద్ధీః  ప్రయచ్ఛసి  ।
త్వమేకః శరణం నాథ పతితానాం భవార్ణవే  ॥౨.౫.౩౦॥
జ్ఞాననౌకాసమారూఢః  కరుణాక్షేపణీకరః ।

పరం పారం ప్రభో  నేతుం సంసారాబ్ధేర్విచేతనమ్  ॥ ౩౧॥
త్వమేక ఈశిషే భక్త్యానన్యయా పరిచిన్తితః ।
యేఽన్యే ముక్తిప్రదా  దేవాః శాస్త్రేషు  పరినిష్ఠితాః  ॥ ౩౨॥
దుఃఖాబ్ధికుమ్భయోనిం  తే త్వద్భక్తిం  ప్రాపయన్తి  వై ॥ ౩౩॥
తన్మే ప్రసీద  భగవన్పదపఙ్కజే తే
భక్తిం దృఢాం వితర నాథ భవాబ్ధిముచ్చైః   ।
ఘోరం సుదుస్తరమముం హి యయా తరేయ-

మష్టాఙ్గయోగజనితశ్రమవర్జితోఽపి     ॥ ౩౯౩॥
ధర్మార్థకామనిచయైః   కుమతిప్రగృహ్యైః 
క్షుద్రైరమీభిరహితాల్పసుఖైర్న   కార్యమ్ ।
ఆజ్ఞాపయాఙ్ఘ్రినలినద్వయచిన్తనేఽద్య 
సాన్ద్రానువర్ధితసుఖార్ణవమజ్జనం     మే ॥ ౩౫॥
ఇతి శ్రీస్కన్దపురాణే   వైష్ణవఖణ్డే   పురుషోత్తమజగన్నాథమాహాత్మ్యే
పఞ్చమాధ్యాయాన్తర్గతం  పుణ్డరీకకృతం  విష్ణుస్తోత్రం   సమాప్తమ్ ।

స్కన్దపురాణ  । వైష్ణవఖణ్డ   । పురుషోత్తమఖణ్డ । అధ్యాయ ౫/౨౧-౨౫॥

